სტრატეგია
რუსთავის ღია მმართველობის  პოლიტიკა 2017 – 2021 წლებში
შესავალი და მიზანი
ქალაქ რუსთავის თვითმმართველობა, ეყრდნობა რა საქართველოს კონსტიტუციას, საერთაშორისო ხელშეკრულებებს, საქართველოს ორგანული კანონს „ადგილობრივი თვითმმრთველობის კოდექსს“ და მოქმედ კანონმდებლობას, იღებს ,,ქალაქ რუსთავის მუნიციპალიტეტის ღია მმართველობის სტრატეგიას“, რათა იხელმძღვანელოს აღნიშნული დოკუმენტით და შემდგომი 4 წლის განმავლობაში გაზარდოს ქალაქის თვითმმართველობის გამჭვირვალობა, ანგარიშვალდებულება, მოსახლეობის მონაწილეობა ადგილობრივი თვითმმართველობის განხორციელებაში და და გადაწყვეტილებების მიღების პროცესში.

ღია მმართველობის პრინციპები - ანგარიშვალდებულება, გამჭვირვალობა, საჯარო პოლიტიკისა და სერვისების ხარისხის გაუმჯობესება და მოქალაქეთა მონაწილეობა - განსაკუთრებით მნიშვნელოვანია რუსთავის მუნიციპალიტეტის ხელმძღვანელობისთვის. წინამდებარე დოკუმენტი წარმოადგენს ქალაქ რუსთავის მუნიციპალიტეტის თვითმმართველობის ხედვას ზემოაღნიშნული პრინციპების ეფექტიანად განხორციელებისათვის. 
ევროკავშირის მხარდაჭერით 2016 წელს რუსთავის მუნიციპალიტეტის მერიამ დაიწყო ადგილობრივი მონაწილეობითი ბიუჯეტირების პროექტის განხორციელება. ქალაქ რუსთავის მუნიციპალიტეტის ხელმძღვანელობა დარწმუნებულია, რომ მონაწილეობითი ადგილობრივი ბიუჯეტირების ინსტრუმენტი აამაღლებს მოქალაქეთა მონაწილეობას და ნდობას ქალაქში მიმდინარე დემოკრატიული პროცესების მიმართ. ამავდროულად, თვითმმართველობის მიზანია, რომ მოქალაქეებს ჰყავდეს უფრო ეფექტური ადგილობრივი ხელისუფლება და მიიღონ უფრო მაღალი ხარისხის მომსახურება.

პროექტი ითვალისწინებს ეფექტიანი მონაწილეობითი ბიუჯეტირების პრაქტიკის დანერგვას ქალაქ რუსთავის მუნიციპალიტეტში, რაც გულისხმობს უფრო გამჭვირვალე პროცედურებს და ადგილობრივი მოქალაქეების მონაწილეობას ხარჯვითი პრიორიტეტების განსაზღვრაში, ასევე ქალაქის მოსახლეობის ფართო ფენების ჩართვას ბიუჯეტის პროექტის განხილვასა და ბიუჯეტის განხორციელების მონიტორინგში.
ამ მიზნით 2016 წელს გაიმართა სამუშაო შეხვედრები ქალაქის მოსახლეობასთან, რომლის დროსაც მოხდა 2017 წლის ბიუჯეტის პრიორიტეტების განსაზღვრა. იმავე საკითხზე 2016 წელს ჩატარდა საზოგადოებრივი აზრის კვლევა ქალაქის მასშტაბით - გამოიკითხა ქალაქის 1500 მაცხოვრებელი.

პროექტის ფარგლებში ჩატარდა ტრენინგები რუსთავის თვითმმართველობის ხელმძღვანელი პირებისა და სხვადასხვა სამსახურებისა და არასამეწარმეო (არაკომერციული) იურიდიული პირების ხელმძღვანელებისა და თანამშრომლებისათვის. ტრენინგებში მონაწილეობა მიიღეს შემდეგმა სამსახურებმა და ა(ა)იპ-ებმა:
· ადმინისტრაცია;
· საფინანსო-საბიუჯეტო სამსახური;
· ინფრასტრუქტურის, მშენებლობის და კეთილმოწყობის სამსახური;
· არქიტექტურის სამსახური;
· ქონების მართვისა და ეკონომიკური განვითარების სამსახური;
· ჯანმრთელობის დაცვისა და სოციალური მომსახურების სამსახური;
· შიდა აუდიტის სამსახური;
· სამხედრო აღრიცხვისა და გაწვევის სამსახური;
· საზოგადოებასთან ურთიერთობისა და პროტოკოლის სამსახური;
· ზედამხედველობის და ადგილობრივი მოსაკრებლების სამსახური;
· ა(ა)იპ „რუსთავის კორპუსი“;
· ა(ა)იპ „რუსთავის იურიდიული დახმარების ცენტრი“;
· ა(ა)იპ „რუსთავის მოხუცებულთა სახლი“;
· ა(ა)იპ „ახალგაზრდობის განვითარებისა და ხელშეწყობის ცენტრი“;
· ა(ა)იპ „ქალაქ რუსთავის დასუფთავება“;
· ა(ა)იპ „ქალაქ რუსთავის სასპორტო სკოლების განვითარების ცენტრი“;
· ა(ა)იპ „შეზღუდული შესაძლებლობების მქონე პირთა ცენტრი“;
· ა(ა)იპ „რუსთავის საბიბლიოთეკო გაერთიანება“;
· ა(ა)იპ „უზრუნველყოფა“;
· ა(ა)იპ „სახელოვნებო გაერთიანებათა ცენტრი“;
· ა(ა)იპ „ბაგა-ბაღების გაერთიანება“.
პროექტის ფარგლებში ასევე მოხდა მუნიციპალიტეტის პერსონალის საქმიანობის შეფასება მათი კომპეტენციებისა და ცოდნის მიხედვით, რომელიც საჭიროა მოქალაქეთა მონაწილეობის და ადგილობრივი ბიუჯეტირების განხორციელების უზრუნველსაყოფად. 
პროექტის შემდგომი მნიშვნელოვანი ღონისძიება არის 2017-2021 წლებისთვის ადგილობრივი მონაწილეობითი ბიუჯეტირების პოლიტიკის სტრატეგიული დოკუმენტის შექმნა, სადაც განსაზღვრული იქნება მიზნები, ამოცანები, მეთოდოლოგია და ყოველწლიური სამოქმედო გეგმა, რომელიც ფართო განხილვის საგანი უნდა გახდეს როგორც თვითმმართველობის სტრუქტურებში, ასევე მის ფარგლებს გარეთ, სამოქალაქო და ექსპერტულ წრეებში. საბოლოოდ კი მოხდება მისი წარდგენა რუსთავის საკრებულოსთვის - შემდგომი დამუშვებისა და საბოლოო დამტკიცებისთვის. 
დოკუმენტის შექნის წინაპირობები
· საქართველოს მთავრობის 2016-2020 წლების პროგრამის „თავისუფლება, სწრაფი განვითარება და კეთილდღეობა“ 4 პუნქტიანი სამოქმედო გეგმის პირველი პუნქტის მიხედვით, რომელიც შეეხება ქვეყნის დემოკრატიულ განვითარებას, მთავრობის ერთ-ერთი პრიორიტეტია ,,საჯარო მმართველობის რეფორმა, პოლიტიკის სისტემა და სამოქალაქო საზოგადოება“, კერძოდ, მმართველობის სისტემის, პოლიტიკის სისტემისა და სამოქალაქო საზოგადოების შემდგომი გაძლიერებისა და ჩართულობის უზრუნველყოფა. ამ მიზნით გაგრძელდება პოლიტიკის დაგეგმვისა და მისი მონიტორინგის ერთიანი სისტემის დანერგვა ქვეყნის მასშტაბით, რაც ეფუძნება გამჭვირვალე, შედეგზე ორიენტირებული, საზოგადოების ჩართულობის პრინციპსა და ანგარიშვალდებულებაზე აგებული სისტემის ჩამოყალიბების იდეას; გაგრძელდება აქტიური მუშაობა საჯარო ფინანსების მართვის, ანგარიშვალდებულებისა და თვითმმართველობების მმართველობითი შესაძლებლობების გაძლიერების კუთხით;
· საქართველოს მთავრობა განაგრძობს ღია მმართველობის პარტნირობის (Open Government Partnership – OGP) დამფუძნებელი პრინციპების დამკვიდრებას საჯარო მმართველობაში. საქართველო ერთ-ერთი პირველი ქვეყანა იყო, რომელიც 2011 წელს OGP-ის შეუერთდა და სამი სამოქმედო გეგმის შესაბამისად, არა ერთი მნიშვნელოვანი რეფორმაც განახორციელა. 2014 წელს საქართველო OGP-ის მმართველი კომიტეტის წევრი გახდა, ხოლო 2016 წელს – თანათავმჯდომარე სახელმწიფო 2 წლიანი ვადით;
· საქართველოს მესამე, 2016-2017 წლების, სამოქმედო გეგმაში გაერთიანებულია 24 პასუხისმგებელი უწყების 24 ვალდებულება, რომლებიც შესაბამისობაშია OGP-ის პრინციპებთან − გამჭვირვალობა, ანგარიშვალდებულება, მოქალაქეთა ჩართულობა, ტექნოლოგია და ინოვაცია გამჭვირვალობისა და ანგარიშვალდებულებისათვის. სამოქმედო გეგმით გათვალისწინებული ვალდებულებები პასუხობს OGP-ის ხუთივე გამოწვევას: საჯარო მომსახურების გაუმჯობესება, საჯარო სექტორში კეთილსინდისიერების ამაღლება, საჯარო რესურსების უკეთესი მართვა, უსაფრთხო გარემოს შექმნა და კორპორატიული პასუხისმგებლობის გაუმჯობესება. 2016-2017 წლების სამოქმედო გეგმით გაიზარდა პასუხისმგებელი უწყებების რაოდენობა; ვალდებულებების თემატიკა მკვეთრად გაფართოვდა. გეგმის კიდევ ერთი ნოვაციაა მუნიციპალიტეტების ჩართულობა. პირველად ღია მმართველობა საქართველოს სამოქმედო გეგმა ცალკე, დამოუკიდებელ კომპონენტად მოიაზრებს მუნიციპალიტეტების ვალდებულებებსაც. კონსულტაციების შედეგად სამდივნომ მიიღო ხუთი მუნიციპალიტეტის საკრებულოს ინიციატივა, მათ შორის რუსთავის, ეროვნულ სამოქმედო გეგმაში ვალდებულებების გათვალისწინების თაობაზე.

· ასევე 2015 წელს საქართველოს პარლამენტში შეიქმნა ღია და გამჭვირვალე მმართველობის მუდმივმოქმედი საპარლამენტო საბჭო, რომელმაც „ღია მმართველობის პარტნიორობის“ (OGP) პრინციპების გათვალისწინებით შეიმუშავა 2015-2016 წლების საქართველოს ღია პარლამენტის სამოქმედო გეგმა. სამოქმედო გეგმა მათ შორის მოიცავს ისეთ ვალდებულებებს, როგორიცაა: კანონპროექტებზე კომენტარის ელექტრონულად დატოვების შესაძლებლობა; საკანონმდებლო წინადადებისა და საკანონმდებლო ინიციატივის ელექტრონული სახით წარდგენის და მოქალაქეთა მხრიდან მხარდაჭერის მექანიზმების დანერგვა; შეზღუდული შესაძლებლობების მქონე პირებისთვის საპარლამენტო დოკუმენტაციაზე წვდომის გამარტივება და სხვ.
ზემოთ თქმული ცხადყოფს, რომ საქართველოს ხელისუფლება დგამს ქმედით ნაბიჯებს ქვეყანაში ღია მმართველობის პრინციპების დასამკვიდრებლად და რეგიონებში განხორციელებული ყველა ქმედება, მიმართული აღნიშნული საკითხების განვითარებისთვის, მხარდაჭერილი და წახალისებული იქნება ცენტრალური ხელისუფლების მიერ.
ამ ეტაპზე მზადდება ქალაქ რუსთავის მუნიციპალიტეტის სტრატეგიული განვითარების გეგმა. მისი ერთ-ერთი პრიორიტეტი არის მოქალაქეთა ჩართულობის გაზრდა ადგილობრივი ბიუჯეტირების პროცესში. 2017 წლიდან რუსთავის მუნიციპალიტეტი გახდა „ღია მმართველობა საქართველოს“ ფორუმის წევრი, რომლის შემადგენლობაში შედიან „ღია მმართველობა საქართველოს“ სამოქმედო გეგმის განხორციელებაზე პასუხისმგებელი უწყებები და ადგილობრივი თუ საერთაშორისო ორგანიზაციები და რომელიც „ღია მმართველობა საქართველოს“ მუდმივმოქმედი ეროვნული კოორდინაციის მექანიზმია. რუსთავის მუნიციპალიტეტის მზაობას ღია მმართველობის განსახორციელებლად ცხადყოფს პროექტი “მონაწილეობითი ადგილობრივი ბიუჯეტირება ქალაქ რუსთავში“. 2017 წელს რუსთავში, ადგილობრივი თვითმართველობის პარტნიორობითა და მხარდაჭერით, განხორციელდება გაეროს განვითარების ფონდის (UNDP) პროექტი ,,Futuremaker”, რომლის მიზანიც იქნება ქალაქის მოსახლეობის ჩართულობის გაზრდა. ეს ყველაფერი მოწმობს, რომ რუსთავის მუნიციპალიტეტის თვითმმართველობა, ხელმძღვანელობს რა ქვეყნის ხელისუფლების ხედვით ღია მმართველობის განვითარების შესახებ, დაინტერესებულია ადგილობრივ დონეზე მონაწილეობითი ბიუჯეტირების განვითარებით და მოქალაქეთა ჩართულობის გაზრდით. 
მიზნები
სტრატეგიის მიზნები 
აღნიშნული დოკუმენტის შექმნითა და განხორციელებით რუსთავის მიუნიციპალიტეტის თვითმმართველობა მიზნად ისახავს:

· დაამკვიდროს ქალაქში ეფექტიანი მმართველობის პრინციპები, გამჭვირვალობა, ანგარიშვალდებულება, მონაწილეობითი დაგეგმარება და ბიუჯეტირება;

· გაზარდოს ადგილობრივი ხელისუფლების ორგანოების ეფექტიანობა;
· ხელი შეუწყოს ეროვნული კანონმდებლობის ეფექტურად განხორციელებას ქალაქ რუსთავში.
აღნიშნული მიზნების მისაღწევად უნდა განხორციელდეს შემდეგი ღონისძიებები:
· მოქალაქეთა ჩართულობის გაზრდის მიზნით რუსთავის ადმინისტრაციამ უფრო გამჭვირვალე უნდა გახადოს საბიუჯეტო პროცესი და უზრუნველყოს ამ პროცესში მოქალაქეთა ჩართულობა;
· რუსთავის თვითმმართველობა შეიმუშავებს გრძელვადიან გადამზადების პროგრამას ადგილობრივი თვითმმართველობის თანამშრომლებისათვის, რათა მათ გამოიმუშავონ საჭირო კომპეტენციები მოქალაქეთა მონაწილეობისა და ადგილობრივი მონაწილეობითი ბიუჯეტირების უზრუნველსაყოფად;
· რუსთავის თვითმმართველობა აგრძელებს აქტიურ მუშაობას ანგარიშვალდებულების გაზრდის მიზნით, რისთვისაც აუმჯობესებს შეფასებისა და ხარისხის გაზომვის აქტივობებს. პირველ ეტაპზე დაინერგება ადგილობრივი მონაწილეობითი ბიუჯეტირების პროცესის ყოველწლიური განახლებისა და საშუალოვადიანი გადასინჯვის პრაქტიკა. სამოქმედო გეგმის მნიშვნელოვანი ნაწილი იქნება შეფასების და ხარისხის გაზომვის გაუმჯობესებული გეგმის შემუშავება;
· რუსთავის თვითმმართველობა ადგილობრივ დონეზე ახორციელებს „ადგილობრივი თვითმმართველობის კოდექსის“ იმ დებულებებს, რომლებიც მოქალაქეთა მონაწილეობას ეხება (ადგილობრივი თვითმმართველობის კოდექსი, მუხლები 85, 86);
· ვინაიდან მოქალაქეთა მონაწილეობა მნიშვნელოვანია საზოგადოებრივი მოთხოვნის ეფექტური უზრუნველყოფისთვის და მმართველი ორგანოების მიმართ მოსახლეობის ნდობის გაზრდისთვის, 2017 წლიდან ადგილობრივი თვითმმართველობა უზრუნველყოფს მოსახლეობის ჩართულობას სხვადასხვა ინფრასტრუქტურული პროექტების დაგეგმვაში (მაგ. განხორციელდება საპილოტე პროექტი კოსტავას ქუჩის რეკონსტრუქციის პროცესში მოქალაქეთა ჩასართავად და სხვ.); 
· შემუშავდება და ამ სტრატეგიის სამოქმედო გეგმაში შევა რუსთავში განხორციელებული სხვადასხვა პროექტების ხარისხის შეფასებისა პროცესში მოქალაქეთა ჩართვის მექანიზმი;
· რუსთავის თვითმმართველობა შეიმუშავებს ქალაქის სივრცითი და ურბანული მოწყობის საკითხებში მოქალაქეთა ჩართულობის მექანიზმს და აამოქმედებს მას;
· შემუშავდება და ამოქმედდება მუნიციპალიტეტის განვითარების გეგმაში სამოქალაქო სექტორის ჩართვის მექანიზმები;
· მოქალაქეთა მომსახურეობის ცენტრებში დაინერგება მომსახურების შეფასების მექანიზმი;

· ღია მმართველობის მხარდაჭერისა და განვითარებისთვის, რუსთავის თვითმმართველობა გააფორმებს თანამშრომლობის მემორანდუმებს ამ საკითხზე მომუშავე სხვადასხვა ადგილობრივ და საერთაშორისო ორგანიზაციებთან;
· რუსთავის მუნიციპალიტეტის თვითმმართველობა შეიმუშავებს პოლიტიკის სამოქმედო დოკუმენტებს ისეთ სფეროებში როგორიცაა: კორუფციის პრევენცია, სამოქალაქო და ბიზნეს სექტორთან კომუნიკაცია, თვითმმართველობის თანამშრომელთა და სამოქალაქო საზოგადოების განათლებისა და ცნობიერების ამაღლება ღია მმართველობისა და მონაწილეობითი ბიუჯეტირების სფეროში;
· აღნიშნული სტრატეგიის განხორციელებისათვის რუსთავის მუნიციპალიტეტის მერია 2018 წლის მეორე ნახევრიდან შექმნის ახალ უწყებას ან აღნიშნულ ფუნქციას გადასცემს რუსთავის მერიის ადმინისტრაციის სამსახურს.

აღნიშნული ღინისძიებებისთვის ქალაქის ბიუჯეტში განსაზღვრული იქნება რესურსები, რომლებიც მათი განხორციელებისთვის არის საჭირო. 
კანონმდებლობა მოქალაქეთა მონაწილეობის შესახებ
ადგილობრივი მონაწილეობითი ბიუჯეტირების პრაქტიკა დაკავშირებულია მოქმედ კანონმდებლობასთან და ნორმატიულ აქტებთან, სადაც საუბარია მოქალაქეთა მონაწილეობაზე და ადგილობრივ თვითმმართველობაზე, კერძოდ: 
· ადგილობრივი თვითმმართველობის კოდექსი, თავი XI, “მოქალაქეთა მონაწილეობა ადგილობრივი თვითმმართველობის განხორციელებაში“;
· ადგილობრივი თვითმმართველობის კოდექსი, თავი XII, „მუნიციპალიტეტის ბიუჯეტი„. 
იგი ამავდროულად შესაბამისობაშია ქალაქ რუსთავის ხელმძღვანელობის მიზანთან - დააკმაყოფილონ ღია მმართველობის პარტნიორობის დეკლარაციის მოთხოვნები, რომლის წევრიც საქართველო არის 2011 წლიდან. ამ პარტნიორობის ძირითადი პრინციპებია:
· მთავრობის საქმიანობის (მაგ., საბიუჯეტო პროცესის) შესახებ ინფორმაციის ხელმისაწვდომობის გაზრდა; 
· სამოქალაქო მონაწილეობის ხელშეწყობა;
· ანგარიშვალდებულების და გამჭვირვალობის უზრუნველყოფა;
· ახალ ტექნოლოგიებზე ხელმისაწვდომობის გაზრდა, საჯაროობისა და ანგარიშვალდებულების გაუმჯობესების მიზნით. 
მეთოდოლოგია და პრინციპები
ქალაქის ღია მართველობის სტრატეგია შემუშავდა პროექტის ,,მონაწილოებით ადგილობრივი ბიუჯეტირება ქალაქ რუსთავში“ ფარგლებში, პროექტის თანამშრომლების მიერ.
სტრატეგიის შემუშავებაში ჩართულები არიან პროექტის პარტნიორი ორგანიზაციის „ნიდერლანდების მუნიციპალიტეტების ასოციაცია“ (VNG) ექსპერტები, რომლებმაც მოსამზადებელ პერიოდში რამდენიმე საკონსულტაციო შეხვედრა ჩაატარეს ქალაქის ხელმძღვანელობასთან.

სტრატეგიის საბოლოოდ შემუშავება მოხდა ქალაქ რუსთავის თვითმამრთველობის ხელმძღვანელ პირებთან, დარგის ექსპერტებთან და ადგილობრივ მოსახლეობასთან გამართული სამუშაო-საკონსულტაციო შეხვედრების შედეგად.

სტრატეგიის თანახმად რუსთავის თვითმმართველობა მოქალაქეთა მონაწილეობის გასაზრდელად გამოიყენებს მოქმედ კანონმდებლობაში არსებულ მექანიზმებს და გამოიყენებს მათ ღია მმართველობის ხედვების შესაბამისად.

სტრატეგიას გააჩნია ერთწლიანი სამოქმედო გეგმა, რომლის განახლებაც მოხდება ყოველწლიურად მოქალაქეებთან ღია დისკუსიის მეშვეობით. 
საბიუჯეტო წლის განმავლობაში განსახორციელებელი საქმიანობების დაგეგმვა არის რუსთავის მუნიციპალიტეტის საბიუჯეტო ციკლის შემადგენელი ნაწილი. აღნიშნული ღონისძიებების განსაზღვრა მოხდება მოქალაქეთა მონაწილეობის შედეგად, რაც შემდეგ გადამუშავდება რუსთავის მთლიანი წლიური ბიუჯეტის სახით.

დოკუმენტი და მისი განხორციელების სამოქმედო გეგმა განხილული და დამტკიცებული იქნება ქალაქის საკრებულოს მიერ, გადაწყვეტილების მიღების შესახებ არსებული კანონმდებლობისა და პროცესის შესაბამისად.

სტრატეგიის მომზადებასა და განხორციელებაში ჩართული მხარეები
შიდა მხარეები:
· ქალაქ რუსთავის მუნიციპალიტეტის მერი და მერის მოადგილეები;
· ქალაქ რუსთავის მუნიციპალიტეტის მერიის სამსახურები;
· ქალაქ რუსთავის მუნიციპალიტეტის იურიდიული პირები;
· პროექტის ,,მონაწილეობითი ადგილობრივი ბიუჯეტირება ქალაქ რუსთავში“ თანამშრომლები.
გარეშე მხარეები:
· რუსთავის მოქალაქეები; 
· სამოქალაქო მრჩეველთა საბჭო;
· ბინათმესაკუთრეთა ამხანაგობები;
· სამოქალაქო საზოგადოების ორგანიზაციები და არასამთავრობო ორგანიზაციები;
· მასმედია;
· ქვემო ქართლის რეგიონში სახელმწიფო რწმუნებულის-გუბერნატორის ადმინისტრაცია;
· საქართველოს რეგიონული განვითარებისა და ინფრასტრუქტურის სამინისტრო. 
დაგეგმვა
მონაწილეობითი ადგილობრივი ბიუჯეტირების სფეროში რუსთავის მუნიციპალიტეტის პოლიტიკა ოთხ წელიწადზე არის დაგეგმილი. ყოველწლიურად მოხდება სამოქმედო გეგმის განახლება საკრებულოსთან და სხვა შესაბამის სუბიექტებთან დისკუსიის საფუძველზე. 
2019 წელს მოხდება პოლიტიკის დოკუმენტის და შეთავაზებული მიზნების შუალედური შეფასება. შეფასების შედეგებმა შეიძლება მოითხოვოს დადგენილი კურსის ცვლილება.
ამ პოლიტიკის დოკუმენტის განახლება მოხდება 2021 წელს და საკრებულოს წარედგინება ახალი ოთხწლიანი პროგრამა.
მონაწილეობითი ბიუჯეტირების განვითარების მიზნით გაძლიერდება მოქალაქეთა მომსახურების ცენტრები, ჩატარდება საჯარო შეხვედრები და დაინერგება მონაწილეობითი ბიუჯეტირების ინსტიტუციონალური მექანიზმები. ქალაქ რუსთავის მოსახლეობას შესაძლებლობა ექნება, რომ აქტიური და რეალური მონაწილეობა მიიღოს ადგილობრივი ბიუჯეტის ხარჯვითი პრიორიტეტების განსაზღვრასა და ბიუჯეტის მომზადებაში და მონიტორინგი გაუწიოს ბიუჯეტის შესრულებას სამოქალაქო მრჩეველთა საბჭოს მეშვეობით. ამ მიმართულებით დაგეგმილია კონკრეტული ქმედებების განხორციელება:

· მოქალაქეთა აქტიური მონაწილეობა ადგილობრივ საბიუჯეტო პროცესში მოითხოვს მოქალაქეებთან კომუნიკაციის ეფექტური ინსტრუმენტების არსებობას. ამ მიზნით მოხდება მოქალაქეთა მომსახურების ცენტრის მოდერნიზება, რომ ის გახდეს ადგილობრივ ხელისუფლებასა და მოქალაქეებს შორის კომუნიკაციის მთავარი არხი; მიაწოდოს მოქალაქეებს ინფორმაცია ადგილობრივი მნიშვნელობის საკითხებზე და მიიღოს მათგან უკუკავშირი. ადგილობრივი ხელისუფლება მოახდენს მოქალაქეთა მომსახურების ცენტრის დეკონცენტრაციას და გახსნის მის ფილიალებს რუსთავის ადმინისტრაციულ ერთეულებში. მოქალაქეთა მომსახურების ცენტრებში დაინერგება „სერვის+“-ის სისტემა, რაც უზრუნველყოფს მომხმარებლებისადმი კეთილგანწყობილი გარემოს არსებობას და ხარისხიანი მომსახურებების მიწოდებას მოქალაქეებისათვის. ამგვარად, მოქალაქეთა მომსახურების ცენტრები გახდება სივრცე ადგილობრივ ხელისუფლებასა და მოქალაქეებს შორის დიალოგისთვის ადგილობრივ მონაწილეობით ბიუჯეტირების პროცესში;

· დაგეგმილია მოსახლეობასთან საჯარო შეხვედრების ჩატარება ადგილობრივი ბიუჯეტის ხარჯვითი პრიორიტეტების განსაზღვრის მიზნით. კერძოდ, ყოველწლიურად გაიმართება 10 საჯარო შეხვედრა ადმინისტრაციული ერთეულების მიხედვით, სადაც მოსახლეობა მიიღებს ინფორმაციას ადგილობრივი ბიუჯეტის შესახებ და ჩაერთვება მომავალი წლის საბიუჯეტო პრიორიტეტების განსაზღვრაში. გარდა ამისა, თითოეულ საჯარო შეხვედრაზე აირჩევა ორი დელეგატი, რომლებიც გახდებიან სამოქალაქო მრჩეველთა საბჭოს წევრები;

· ჩატარდება საზოგადოებრივი აზრის კვლევა მოქალაქეთა შორის მუნიციპალური ბიუჯეტის ხარჯვითი პრიორიტეტების შესახებ. გარდა ამისა, საბიუჯეტო საკითხებისა და პრიორიტეტების განხილვა მოხდება ბინათმესაკუთრეთა ამხანაგობებთან მათი უკუკავშირისა და რეკომენდაციების მიღების მიზნით. ეს, თავის მხრივ, უზრუნველყოფს ბინათმესაკუთრეთა ამხანაგობების გარდაქმნას მონაწილეობითი ბიუჯეტირების მძლავრ ინსტრუმენტად;
· იცვლება სამოქალაქო მრჩეველთა საბჭოს დაკომპლექტების წესი და მისი წევრები იქნებიან მოსახლეობის მიერ არჩეული დელეგატები. საბჭო მონაწილეობას მიიღებს ადგილობრივი ბიუჯეტის მომზადებასა და ხარჯვითი პრიორიტეტების განსაზღვრაში და მონიტორინგს გაუწევს ბიუჯეტის შესრულებას.
ანგარიშვალდებულება და გამჭვირვალობა
ამ პროგრამის ფარგლებში განხორციელებული აქტივობების შეფასება დაეფუძნება ღია მმართველობის პრინციპებს მოქალაქეთა მონაწილეობის ჩათვლით. 
ყოველწლიური განახლება მოიცავს შემდეგ საკითხებს:
· დაგეგმილი ღონისძიებების სტატუსი;
· ინფორმაცია კონკრეტული შედეგების შესახებ (შეხვედრების რაოდენობა, ჩართულ მოქალაქეთა რაოდენობა და ა.შ.);
· მუნიციპალური სამსახურების ყოველწლიური მოხსენებები;
· ანგარიშები რუსთავის თვითმმართველობის ხელმძღვანელებისა და თანამშრომლების საქმიანობის შესახებ მუნიციპალიტეტის ფარგლებს გარეთ (მაგ., საქმიანი მივლინებები, სასაწავლო ტურები, კონგრესები და ა.შ.);
· შეფასების და ხარისხის გაზომვის გეგმის შემუშავება.
შუალედური გადასინჯვა მოიცავს შემდეგს: 
· ინფორმაცია ბიუჯეტის გადანაწილების და ხარჯვის შესახებ (საბიუჯეტო პროგრამასთან დაკავშირებული ფინანსური მონაცემები, მაგალითად, სოციალური უზრუნველყოფა, ინფრასტრუქტურა ან სამეურნეო უზრუნველყოფა); 
· ინფორმაცია, რომელიც დაფუძნებულია მოქალაქეებთან ჩატარებულ კვლევებსა და ინტერვიუებზე;
· ინფორმაცია, რომელიც ფოკუს ჯგუფებთან ინტერვიუზე იქნება დაფუძნებული;
· ინფორმაცია, რომელიც დაფუძნებული იქნება მოქალაქეთა შემთხვევით გამოკითხვაზე.
ინვესტიციები
პროცესში ჩართული სამსახურების პერსონალის ტრენინგისა და შესაძლებლობათა გაძლიერების ხარჯები დაიფარება არსებული ბიუჯეტიდან, რომელიც გამოყოფილია განვითარების მიზნებისთვის.
ამ პროგრამის მიზნების მიღწევის შედეგად უფრო ინტენსიური გახდება კომუნიკაციისა და შეფასების აქტივობები. ჯერჯერობით ნათელი არ არის, თუ რა რაოდენობის დამატებითი საათების მუშაობა მოუხდება სამსახურების პერსონალს, ან რა ოდენობის ბიუჯეტი იქნება საჭირო. ასევე საჭიროა გაირკვეს, შეიძლება თუ არა ამ საკითხის მოგვარება არსებული მუნიციპალური ბიუჯეტის გადანაწილებით. 
მოგვიანებით ასევე განხილული უნდა იქნეს საპროექტო ხარჯები გარეშე მხარეების ტრენინგებისა და შესაძლებლობათა გაძლიერებისთვის. ამ მიზნებისთვის მოძიებული უნდა იქნეს დამატებითი ფონდები, ეროვნული და/ან საერთაშორისო წყაროებიდან.

